Il-Kumitat approva l-ftehim milħuq mill-Grupp ta’ Ħidma I, fil-laqgħa tiegħu tal-11 ta’ Frar 2015, dwar il-parteċipazzjoni tal-Membri Parlamentari Ewropej fix-xogħol tal-Gruppi ta’ Ħidma tiegħu li kien jgħid kif ġej:

Fuq talba li saritlu min-naħa ta’ Membru Parlamentari Ewropew, il-Grupp iddiskuta r-rwol tal-Membri Parlamentari Ewropej fix-xogħol tal-Gruppi ta’ Ħidma fi ħdan il-Kumitat Permanenti dwar l-Affarijiet Barranin u Ewropej, liema gruppi jiltaqgħu fil-magħluq, u unanimament qabel kif ġej:-

Ordni Permanenti 120F diġà jipprovdi li l-“Membri Parlamentari Ewropej eletti minn Malta għandu jkollhom id-dritt li jipparteċipaw fix-xogħol tal-Kumitat Permanenti (dwar l-Affarijiet Barranin u Ewropej), iżda ma jkollhomx id-dritt jivvotaw jew id-dritt li jressqu mozzjonijiet u emendi” u allura jagħmel sens li l-Membri Parlamentari Ewropej ikollhom dan l-istess dritt fir-rigward tax-xogħol tal-gruppi ta’ ħidma fi ħdan l-istess Kumitat Permanenti; u

jekk Membru tal-Parlament Ewropew ma jkunx jista’ jattendi għax-xogħol tal-Gruppi ta’ Ħidma fi ħdan il-Kumitat Permanenti dwar l-Affarijiet Barranin u Ewropej, spiss minħabba xogħol barra minn Malta konness mal-Parlament Ewropew, dan ikun jista’ jinnomina persuna biex tattendi l-laqgħat tal-gruppi ta’ ħidma mingħajr id-dritt li titkellem jew tivvota jew tressaq mozzjonijiet u emendi. 

